
Neni 8 në Rendin e Ditës:

Ekonomia Globale në Krizë
Hyrje

1.
Teksa mblidhet Këshilli i Përgjithshëm, ekonomia globale përballet me krizën më të rëndë që nga Depresioni i Madh i viteve ’30. Në muajt e fundit të 2008 ka pasur një rënie spektakolare në ekonominë botërore dhe perspektivat e punësimit, duke bërë që Fondi Monetar Ndërkombëtar (FMN) të parashikojë që 2009 do të shohë rendimentin më ulët ekonomik që nga lufta e dytë botërore. Sipas shumë ekonomistësh, edhe këto parashikime të zymta nuk arrijnë të marrin parasysh ndikimin e plotë të falimentimeve financiare mbi ekonominë reale. Çdo ditë sjell lajme të reja mbi përkeqësimin ose kufizimin financiar dhe ekonomik dhe nuk ka të dhëna të besueshme se kur kësaj krize të thelluar do t’i vijë fundi dhe se sa do të dëmtohet ekonomia botërore. 
2. 
Për shumë vite, sindikatat kanë kritikuar modelin e padrejtë të globalizimit të bazuar në një ndërthurje të rregullave financiare jo strikte, “kapitalizmit kazino” dhe pabarazi gjithnjë e në rritje që kohët e fundit çoi në krizë. Qeveritë e fuqive të mëdha ekonomike botërore ishin të ngadalta për të reaguar në një mënyrë të koordinuar por së fundi, udhëheqësit e vendeve të G20
 zhvilluan një “Samit mbi Krizën” në Uashington D.C. në 15 nëntor 2008. Konfederata Ndërkombëtare e Sindikatave (KNS) së bashku me Komitetin Këshillimor të Sindikatave (KKS) organizuan takime paralele të sindikatave të zhvilluara nga AFL-CIO dhe u takuan me udhëheqësit e G20, FMN dhe Bankës Botërore për të shtuar presionin në mbështetje të propozimeve të sindikatave për të ndaluar krizën. 
3. 
Ky dokument i jep anëtarëve të Këshillit të Përgjithshëm informacion të mëtejshëm mbi natyrën e krizës dhe mbi rezultatet e takimeve të G20 të zhvilluara në Uashington. Ai mbyllet me propozimet për një sërë veprimesh të mundshme të sindikatave për diskutim në Këshillin e Përgjithshëm. “Deklarata e Uashingtonit” e Sindikatave Globale në Samitin e G20, një vlerësim i përfundimeve nga KNS/KKS dhe vetë deklarata e udhëheqësve të G20 janë të dhëna në shtojcë. 
Përmbledhje mbi ekonominë Globale dhe Perspektivat e Punësimit 

4. 
Kriza ekonomike aktuale nisi në Shtetet e Bashkuara si pasojë e normave të papërshtatshme që mundësuan një rritje astronomike të spekulimit financiar. Së bashku me një “flluskë” të papërballueshme në tregun e strehimit, shumë komentues, duke përfshirë lëvizjen e sindikatave, kishin paralajmëruar prej vitesh se një kolaps në çmimet e aseteve ishte thjesht çështje kohe. Por edhe pse i paevitueshëm, ndërveprimi midis këtyre faktorëve të ndryshëm tashmë përbën një dinamikë komplekse dhe të rrezikshme për ekonominë reale. Rënie në PBB janë parashikuar në SHBA dhe Euro-zone gjatë shumicës së 2009 dhe kriza po përhapet me shpejtësi në ekonomitë emergjente dhe në zhvillim. Shumë qeveri janë detyruar t’i kërkojnë hua emergjence FMN-së pasi sektorët e tyre financiarë janë paralizuar, kapitali del jashtë vendit, monedha bie dhe rritja ekonomike qëndron në vend. Kjo vjen pas rritjes së çmimeve të ushqimeve dhe mallrave në fillim të vitit dhe krizës ushqimore që rezultoi në vendet në zhvillim. Ajo ndodh gjithashtu në sfondin e ndryshimit gjithnjë e më të shpejtë të klimës i cili, pa një ndërhyrje të shpejtë, do të dëmtojë themelet e vendeve të qëndrueshme të punës, rritjen ekonomike dhe prosperitetin. 
5. 
Organizata Ndërkombëtare e Punës (ONP) parashikoi në Tetor 2008 se papunësia globale do të ketë rritje nga 190 milion në 2007 në 210 milion në 2009, me numrin e atyre që punojnë për më pak se një dollar në ditë të rritur me 40 milion dhe atyre që punojnë për 2 dollarë në ditë të rritur me 110 milion. Shkalla e papunësisë në OBZE (Organizata për Bashkëpunim dhe Zhvillim Ekonomik) është parashikuar të shtohet me 20% në gjashtë muajt e ardhshëm, megjithatë ky mund të rezultojë një nënvlerësim. Në shumë vende në zhvillim dhe emergjente, po ndodhin shkurtime masive të vendeve të punës dhe të ardhurat nga pasuritë e patundshme po bien. Problemet kombinohen me uljen e parave të dërguara nga emigrantët, shumë nga të cilët po humbasin vendet e punës dhe në shumë raste përballen me rikthimin në atdhe. 
6. 
Në raportin për Samitin e G20, FMN dha parashikime për zhvillim akoma më negative se parashikimet e zymta që kishte dhenë vetëm një muaj më parë, duke deklaruar se ekonomitë e industrializuara do të zvogëlohen me 0.3% vitin e ardhshëm, zvogëlimi i tyre i parë që nga lufta e dytë botërore. FMN deklaroi se rritja globale do të ngadalësohej me 2.2% vitin e ardhshëm, më pak se gjysma e shkallës së zhvillimit të vitit të kaluar dhe shumë më i ulët se parashikimi prej 3% i një muaji më parë. 
7. 
Sipas llogarive të Bankës Botërore për Samitin e G20, ngadalësimi i zhvillimit do të çojë 40 milion persona në gjendjen e varfërisë ekstreme në botë, duke çuar në 100 milion njerëz më të varfër për shkak të krizës ushqimore në fillim të vitit. Analiza e Bankës vuri në dukje se çmimet e ushqimeve dhe mallrave kryesore, të shprehura në dollarë amerikanë, kanë rënë ndjeshëm nga nivelet e mesit të vitit 2008, por theksoi se me përjashtim të Yuan-it Kinez dhe Yen-it Japonez, gati të gjitha valutat janë zhvlerësuar kundrejt dollarit që nga Shtatori, duke mos lejuar çmimet e ulëta në dollarë për mallrat të përkthehen në ushqim dhe karburant më të lirë në shumë vende. Shumica e çmimeve të ushqimeve parashikohen të qëndrojnë shumë të larta në 2009. 
8. 
Përkeqësimi i vazhdueshëm i perspektivës ekonomike e bën të qartë se parashikimi i ONP në Tetor 2008 mbi papunësinë ishte një nënvlerësim serioz. Për më tepër, shumë komentues argumentojnë se rrënimi i sektorit financiar nuk ka nisur ende dhe se ka mundësi që deri tani të jetë zbuluar vetëm një pjesë e vogël e humbjeve të vërteta të tregut financiar – duke krijuar perspektivën e një efekti edhe më të madh në ekonominë reale dhe mbi vendet e punës. Me pak fjalë, teksa ekonomia globale po përballet me një rënie serioze, një katastrofë e mundshme edhe më e madhe është në rrugë e sipër. 
Masat Kombëtare dhe Ndërkombëtare dhe Përgjigja e Sindikatave 

9. 
Qeveritë fillimisht reaguan ndaj një serie mbresëlënëse falimentimesh bankare duke u përpjekur për të bashkuar zgjidhje tërësisht kombëtare nëpërmjet mënyrave të ndryshme të shpëtimit financiar të bankave, duke përfshirë “Planin Paulson” prej 700 bilion USD në SHBA. Konfederata Ndërkombëtare e Sindikatave e kritikoi këtë në një deklaratë shtypi në 30 Shtator, duke bërë thirrje për veprime ndërkombëtare të bashkërenduara për të nxitur vendet e punës dhe zhvillimin, në mënyrë që rreziku i afërt për rënie ekonomike të shmanget dhe ekonomitë të çohen në rrugë të një zhvillimi të duhur dhe të qëndrueshëm”. Thirrje të tilla u pasqyruan edhe nga organizata të tjera të sindikatave si Konfederata Evropiane e Sindikatave në “Deklaratën e Londrës” dhe nga shumë deklarata të sindikatave në nivel kombëtar. 
10. 
Pas diskutimeve në raste si Takimet Vjetore të FMN/Bankës Botërore dhe në forume rajonale duke përfshirë Këshillin e Ministrave të Financës së BE, së fundi në Tetor nën presionin e Presidencës Franceze të BE, presidenti i SH.B.A. George W. Bush i çoi një ftesë Krerëve të Shtetit dhe Qeverive të G20 të takoheshin për një Samit një-ditor mbi Krizën Ekonomike në Uashington në 15 Nëntor. KNS dhe KKS menjëherë nisën të punojnë së bashku me AFL-CIO për të përgatitur një Samit të Sindikatave në Uashington D.C. në 14 Nëntor për t’i dhënë një input të fortë procesit të G20 dhe hartoi një listë kërkesash të sindikatave që bënin thirrje për një paradigmë të re për qeverisjen ekonomike botërore, e quajtur “Deklarata e Uashingtonit” (Shtojca I).

11. 
“Deklarata e Uashingtonit” e Sindikatave Globale i bëri thirrje qeverive të G20 të pranonin nevojën urgjente për të nisur punën në një sistem më gjithëpërfshirës, të drejtë dhe demokratik për qeverisjen e tregjeve globale. Ajo theksoi se sindikatat, si dhe ONP, duhet të kenë një vend në tryezën e bisedimeve dhe të jenë pjesë e negociatave kritike që do të zhvillohen në institucionet e ndryshme gjatë muajit të ardhshëm. Ajo i bëri thirrje krerëve të shteteve që u takuan në Uashington për të nisur një proces që përfshin vende përtej G20 dhe që duhet përmbajë:

a. 
Një plan të madh rigjenerimi për të mënjanuar rreziqet e një rrënimi global dhe për të promovuar zhvillimin dhe punësimin e denjë përmes: programeve mbi investimin në infrastrukturë; një “Marrëveshje të Re të Gjelbër”; masa për taksat dhe shpenzimet për të mbështetur fuqinë blerëse të personave me të ardhura të vogla dhe mesatare; dhe mbajtjes së buxheteve për asistencën në zhvillim me një  program të caktuar për të arritur objektivin e BE prej 0.7% të PBB; 
b. 
Një veprimtari për të vendosur qeverisje ekonomike globale të efektshme duke përfshirë fuqizimin e ONP dhe një vend në tryezën e bisedimeve për sindikatat; 
c. 
Masa për të shtuar ri-rregullimin ndërkombëtar të tregjeve financiare për të garantuar që një krizë financiare e këtyre përmasave të mos ndodhë më;

d. 
Ndalimi i krizës së drejtësisë në shpërndarje për të luftuar pabarazinë dhe për të arritur një zhvillim më të balancuar midis rajoneve, si dhe brenda shteteve me një rol më të madh të sindikatave për të arritur ndarje më të barabartë midis kapitalit dhe punës si dhe midis burrave dhe grave. 
Takimet e Sindikatave me Krerët e G20 

12. 
Në periudhën përgatitore të Samitit të G20 në Uashington, u zhvilluan takime midis krerëve të sindikatave me Kryeministrat e Mbretërisë së Bashkuar dhe Spanjës si dhe me Presidentin e Francës. Në Uashington, krerët e sindikatave nga G20 diskutuan “Deklaratën e Uashingtonit” me drejtuesit e FMN dhe Bankës Botërore dhe me disa krerë qeverish dhe zyrtarë të lartë duke përfshirë Presidentin e Brazilit, Lula da Silva, kryeministrin e Japonisë, Taro Aso dhe të Australisë, Kevin Rudd si dhe ministrin Italian të Ekonomisë. 
13. 
Krerët e G20 shprehën miratimin dhe interesin e tyre në shumë prej propozimeve të sindikatave si dhe mbështetje të madhe për kërkesën e sindikatave lidhur me përfshirjes së punës në diskutimet për hartimin e një strukture të re të qeverisjes globale. Presidenti Lula mori përsipër të transmetojë “Deklaratën e Uashingtonit” në Samitin e G20 dhe theksoi miratimin e tij në lidhje me kërkesat e sindikatave për të pasur një rol në proces, për ri-rregullim financiar e mbrojtje të punësimit si dhe për përfshirjen e ONP në rishikimin e strukturës institucionale. Kryeministri Rudd shprehu shqetësimin e tij për efektin në ekonominë reale dhe vendet e punës dhe bëri thirrje për një veprim të G20 në shkallë të gjerë për të vënë një dysheme mbi tregjet, për të rritur kërkesën totale, për të adresuar agjendën rregullatore financiare dhe për të frenuar shpërblimin ekzekutiv. 
14. 
Në takimin me Drejtorin Menaxhues të FMN, Dominique Strauss- Kahn, krerët e sindikatave theksuan veçanërisht nevojën që ONP dhe sindikatat të kenë një vend në tryezën e bisedimeve për hartimin e një sistemi të ri të shumanshëm dhe shprehën shqetësimin rreth kushtëzimit të politikave ekonomike që përsëri po shoqërohej me huadhëniet e FMN, duke rezultuar në zhvillim ekonomik më të vogël, programe sociale të reduktuara dhe tregje pune të çrregullta. Strauss-Kahn foli për disa masa që FMN po përfshinte në programet e tij për t’iu përgjigjur shqetësimeve sociale, duke përfshirë edhe ndryshimet në kushtëzimin e huadhënieve. Ai ishte dakord me rëndësinë e dialogut midis FMN dhe lëvizjes ndërkombëtare të sindikatave në debatet e rëndësishme për zgjidhjen e krizës globale dhe angazhoi FMN në takime më të detajuara me sindikatat në Janar. 
15. 
Në takimin me Presidentin e Bankës Botërore Robert Zoellick, delegacioni i sindikatave theksoi veçanërisht rolin e rëndësishëm të punësimit të denjë në luftën kundër varfërisë, kontributin që sindikatat mund të jepnin për të mbajtur në këmbë rrogat dhe shpenzimet për të shmangur rënien ekonomike dhe nevojën që Banka Botërore të mos zbatonte kushtëzime të papranueshme në huat e dhëna prej saj për vendet në zhvillim. Zoellick ishte dakord me rëndësinë e dialogut dhe tërhoqi vëmendjen tek mënyra që standardet bazë të punës tashmë mbështeteshin nga Banka Botërore, veçanërisht nga Korporata Ndërkombëtare e Financës (KNF). Ai nënvizoi rolin që Banka do të luante në mbështetjen e vendeve në zhvillim për të ruajtur eksesin e tyre tek kredia dhe nevojën për një qasje të ndërlidhur me aspektet e ndryshme të krizës duke përfshirë energjinë, ushqimin dhe ndryshimet klimatike si dhe përmasat e saj financiare dhe ekonomike. 
Deklarata e krerëve të G20 
16. 
Krerët e G20 zhvilluan një takim njëditor dhe miratuan një deklaratë me 16 paragrafë (Shtojca II) të shoqëruar nga një “Plan Veprimi për Implementimin e Parimeve për Reformë”. Një vlerësim i plotë i KNS/KKS është i bashkëngjitur (Shtojca III). Duhet thënë se Presidenti i sapozgjedhur i SHBA, Barack Obama, nuk ishte i pranishëm, por emëroi dy përfaqësues për t’u angazhuar në diskutime jozyrtare me përfaqësuesit e qeverive të G20. 
17. 
Teksa deklarata e Krerëve të G20 bënte thirrje për “masa urgjente dhe të jashtëzakonshme” për të mbështetur ekonominë globale, teksti solli pak masa konkrete dhe të menjëhershme përmes veprimeve kombëtare ose të koordinuara dhe nuk përmbante thuajse asgjë mbi vendet e punës, standardet e jetesës apo zhvillimin social. Në përgjithësi, sindikatat kërkonin një përshkrim shumë më konkret dhe bindës të masave fiskale dhe monetare që duhen ndërmarrë për të trajtuar krizën e punësimit. 
18. 
G20 propozoi nisjen e procesit të reformimit të Bretton Woods Institutions, duke pranuar nevojën për të shtuar përfaqësimin e vendeve në zhvillim në to. Megjithatë, deklarata nuk shpjegoi se si ky proces do të dallonte nga proceset modeste të reformës së të drejtës së votës që FMN dhe Banka Botërore kishin nisur vetë vitin e kaluar. 
19. 
Veç kësaj, deklarata e G20 nuk tregoi një njohje të nevojës për t’i dhënë sindikatave një vend në tryezën e bisedimeve dhe as nuk përmendi rolin e ONP pavarësisht nga mandati i ri mbi efektin e politikave të tregut financiar mbi punësimin të u propozuan në Deklaratën për Drejtësi Sociale të ONP të adoptuar në Qershor 2008. 
20. 
Pjesa më e madhe e deklaratës së G20 dhe plani i bashkëngjitur i veprimit i kushtohet marrjes së masave për “përforcimin e rregullimit të drejtë” të tregjeve financiare. Implementimi i tyre i dorëzohet Ministrave të Financës të Mbretërisë së Bashkuar, Koresë dhe Brazilit, të cilët janë mandatuar për të “nisur proceset”, për të vendosur një “afat kohor” për veprim në 31 Mars 2009 dhe për të përcaktuar një itinerar për rishikimin e rregullores financiare globale për të cilën qeveritë mund të mbajnë përgjegjësi. Nëse implementohen në mënyrën e duhur, kjo mund të nisë procesin e ri-rregullimit të tregjeve financiare. Deklarata e G20 ka meritën e njohjes së boshllëqeve në rregullore në sistemin financiar global, gjë që nuk ndodhte me deklaratat e mëparshme të G8. Megjithatë nuk është ende e qartë nëse rishikimi i G20 do të mbulojë në mënyrë të efektshme këto boshllëqe dhe është e paqartë si do të rregullohen hedge funds
 spekulative ose grupet private equity
. Rreziku është se rishikimi do të vazhdojë të merret përsipër nga disa prej po atyre ministrave të financës, pavëmendja e të cilëve çoi fillimisht në krizë. 
21. 
Deklarata premtoi të zgjeronte Forumin e Stabilitetit Financiar (FSF)
 me 15 anëtarë, një forum që aktualisht nuk ka anëtarë nga vendet në zhvillim. Në përgjithësi, FMN dhe FSF iu dhanë përkatësisht rolet makroekonomike dhe rregullatore kyç. FSF i zgjeruar, FMN dhe “organeve të tjera” të paemërtuara iu dha roli qendror në strukturën “e re” dhe u ngarkuan me hartimin e rekomandimeve për regjime rregullatore të përforcuara para 31 Marsit 2009. 
22. 
Deklarata e G20 nuk u prononcua mbi nevojën thelbësore që FMN të braktiste kushtet e ashpra të së kaluarës dhe të adoptonte ‘kushtëzim pozitiv’, që i ndihmon vendet të rivendosin një zhvillim afatshkurtër, shpërndarje të drejtë të shpenzimeve dhe qëndrueshmëri afatgjatë. 
23. 
Deklarata nënvizoi “rëndësinë kritike të refuzimit të proteksionizmit […] në kohëra të pasigurisë financiare” dhe përfshin një angazhim për t’u përpjekur për një përfundim të suksesshëm të Raundit të Dohas. Megjithatë, ajo nuk arriti të njohë rëndësinë e mbrojtjes së të drejtave themelore të punëtorëve dhe të rritjes së zhvillimit si pjesë e këtij procesi. 
24. 
Krerët e G20 dhe Ministrat e tyre të Financës pritet të takohen përsëri në 2 Prill 2009 në Londër për të rishikuar implementimin e vendimeve të marra në Uashington. Presidenti Sarkozy ka shpallur plane për të zhvilluar një tjetër samit ekonomik në Paris në 8-9 Janar 2009, por në kohën kur u shkrua ishte e paqartë se në çfarë mase ky samit ishte i lidhur me procesin e G20 të nisur në Uashington.

25. 
Mbetet të shihet se si G20 do të ndërveprojë me procesin e G8 i cili po punon për Samitin e Krerëve të G8 që do të zhvillohet në Itali në Korrik 2009. Çështja nëse G20 tashmë do të zëvendësojë G8 si arena kryesore për diskutim ndërkombëtar të problemeve ekonomike mbetet e hapur. 
Përfundimet: Hapat për Veprime të Intensifikuara të Sindikatave 
26. 
Në javët dhe muajt në vazhdim, KNS dhe partnerëve të Global Unions do t’u duhet të mbajnë dhe intensifikojnë veprimtaritë në të gjithë nivelet në atë që do të jetë një situatë punësimi në përkeqësim të vazhdueshëm. Ashtu siç paraqitet në Deklaratën e Uashingtonit të Sindikatave, mungesa e harmonisë midis tregjeve financiare të parregulluara dhe pamenaxhueshme nga njëra anë dhe nevojave financiare të ekonomisë reale për të siguruar punësim të denjë nga ana tjetër, kanë çuar ekonominë globalë pranë katastrofës. Ka pak arsye për të besuar se bankierët dhe qeveritë në takimet e tyre me dyer të mbyllura do të arrijnë të bëjnë zgjedhjet e duhura kësaj radhe. Duhet të ketë transparencë të plotë, shpërndarje informacioni dhe konsultime për të siguruar një vend për sindikatat dhe ONP në tryezën e këtyre takimeve dhe institucioneve. Sfida e dyfishtë për KNS është të lehtësojë ndikimet negative të vuajtjes në të njëjtën kohë me punën për të realizuar ndryshimin themelor në globalizim në të cilin KNS është angazhuar nga Programi i Vjenës. 
27
 Prandaj, seria e mëposhtme e veprimtarive propozohet nga Këshilli i Përgjithshëm i KNS për t’u marrë në konsideratë, në mënyrë që të mbahet lëvizja ndërkombëtare e sindikatave në situatë emergjence për të përballuar krizën në mënyrë të efektshme:

i) 
Me thellimin e krizës, të gjithë shtetet pritet të ndikohen gjithnjë e më shumë nga papunësia e lartë dhe varfëria si dhe nga kërcënime për të ardhurat reale të punëtorëve. Veprimtaritë e sindikatave në nivel kombëtar duhet të përfshijnë të gjithë anëtarët e KNS, përtej vendeve të G20. Të gjithë anëtarët duhet t’u paraqesin propozime sindikale qeverive të tyre dhe të kërkojnë përgjigje prej tyre; 
ii) 
KNS dhe KKS do të punojnë së bashku me partnerët e sindikatave Globale në bashkëveprim me procesin e G20, që do të drejtohet nga Mbretëria e Bashkuar në 2009 dhe në organizimin e inputeve sindikale drejt samiteve si dhe takimeve e proceseve të tjera; 
iii) 
Një rol kyç duhet të luhet nga KES për të pasur ndikim në diskutimet e BE dhe Bankës Qendrore Evropiane; 
iv) 
Pjesëmarrja e fortë dhe e një niveli të lartë e sindikatave në takimet e planifikuara me FMN dhe Bankën Botërore (Uashington D.C., 14-16 Janar 2009) pritet të ketë një rëndësi të veçantë në këto rrethana: ajo do të mundësojë rishikimin e rolit të tyre në përgjigjen ndaj krizës dhe, veçanërisht, në thellimin e diskutimeve mbi çështjet e ngritura nga delegacioni i sindikatave në takimin e G20 në Nëntor 2008. Në vijim, për periudhën parapërgatitore të takimeve të pranverës midis FMN dhe Bankës Botërore (25-26 Prill 2009, Uashington D.C.) do t’u kërkohet Global Unions të përgatisin një deklaratë të detajuar dhe të qartë mbi “Arritjen e Rikuperimit Ekonomik” që do t’u jepet të gjithë anëtarëve për përdorim në ndërhyrjet me qeveritë e tyre;

v) 
KKS do të diskutojë veprimet e tij në Seancën Plenare në 11 Dhjetor për t’u raportuar gojarisht nga Sekretari i Përgjithshëm në Këshillin e Përgjithshëm. Parimisht, propozohet që ai duhet të shërbejë si një institucion për grumbullimin dhe shpërndarjen e informacionit mbi ndikimin e krizës në ekonominë reale, të zhvillojë punën e tij në ri-rregullimin financiar në periudhën e paskrizës dhe të koordinojë ndërhyrjet në takimet Ministrore të Organizatës për Bashkëpunim dhe Zhvillim Ekonomik dhe takimet e G8 që do të zhvillohet në Itali në 2009 që paraprijnë Samitin e Krerëve të G8 (La Madalena, Sardenjë, 8-10 Korrik); 
vi) 
Kujdes do t’i kushtohet FSF me të cilin sindikatat nuk kanë bashkëvepruar për vite me radhë, veçanërisht nëse anëtarësimi i tij pritet të zgjerohet përtej vendeve të industrializuara; 
vii) 
Në Kombet e Bashkuara, Sekretari i Përgjithshëm Ban Ki Moon ka emëruar Joseph Stiglitz të drejtojë një task force të OKB të nivelit të lartë “për të shqyrtuar reforma të mundshme të sistemit financiar global, duke përfshirë FMN dhe Bankën Botërore, në vijim të problemeve ekonomike aktuale”. Bashkëveprimi me këtë proces dhe me procese të tjera të OKB, veçanërisht në vazhdim të angazhimeve të ndërmarra në Konferencën Ndërkombëtare për Follow-up mbi Financimin për Zhvillim në Doha, vazhdon të jetë i rëndësishëm;

viii) 
KNS duhet të përpiqet të krijojë përforcimin e të drejtave themelore të punëtorëve në një strukturë të re të shumanshme dhe duhet të punojë pranë ONP për të maksimizuar efektshmërinë e ndërhyrjeve për të siguruar një vend për ONP në tryezën e bisedimeve si dhe t’i japë efekt të plotë Deklaratës për Drejtësinë Sociale të ONP në 2008. 
ix) 
Teksa vazhdojnë negociatat nën Kuadrin e Konventës së Kombeve të Bashkuara mbi Ndryshimet e Klimës (UNFCCC) (shih 4GC/E/9), sindikatat duhet të luajnë rolin e tyre për të garantuar që komuniteti ndërkombëtar të mos shpërqendrohet nga nevoja për të përfunduar në mënyrë të suksesshme negociatat mbi ndryshimet e klimës në Konferencën e 15 të Palëve (Kopenhagën, 30 Nëntor– 11 Dhjetor 2009);

x) 
Është thelbësore që presioni që rrjedh nga urgjenca e përmendur në procesin e G20 të mos çojë në një konkluzion të nxituar të Raundit të Dohas të OBT-së mbi baza kundërzhvilluese, veçanërisht në negociatat e NAMA ku sindikatat janë veçanërisht të përfshira për sa i përket implikimeve potencialisht shkatërruese për punësimin e denjë dhe një solidaritet i fuqishëm i sindikatave, si të vendeve në zhvillim ashtu edhe atyre të industrializuara, është thelbësor në këtë kontekst; 
xi) 
Duke marrë parasysh suksesin e Ditës Botërore për Punësimin e Denjë (shih 4EB/E/12) dhe zhvillimet pasuese, Këshilli i Përgjithshëm mund të marrë në konsideratë vlerën dhe zbatueshmërinë e një dite tjetër mbarëbotërore veprimi për të luftuar krizën. 
Rekomandimet
28. Këshillit të Përgjithshëm i kërkohet:

• të mbështesë “Deklaratën e Uashingtonit” të Global Unions në Samitin e G20 mbi krizën ; 
• të marrë në konsideratë përgjigjet e sindikatave ndaj krizës botërore financiare dhe ekonomike; dhe
• të vendosë për një program veprimesh për t’u implementuar nga Sekretari i Përgjithshëm dhe për t’u raportuar në takimin e radhës së këshillit të Përgjithshëm në Tetor 2009. 

____________________

ESP – 26 Nëntor 2008

� Grupi G-20 u themelua në 1999 për të bashkuar në mënyrë sistematike ekonomi të rëndësishme të industrializuara dhe në zhvillim për të diskutuar çështje kryesore në ekonominë globale. Ai përshin Argjentinën, Australinë, Brazilin, Kanadanë, Kinën, Francën, Gjermaninë, Indinë, Indonezinë, Italinë, Japoninë, Korenë, Meksikën, Rusinë, Arabinë Saudite, Afrikën e Jugut, Turqinë, Mbretërinë e Bashkuar dhe SHBA, si dhe një përfaqësues për Bashkimin Evropian. 


� Formë investimi e administruar nga një shoqëri e autorizuar, që garanton një fitim ose humbje në sasi të kufizuara


� Në financë, private equity është një kategori asetesh që konsistojnë në aksionet në pronësi të kompanive operuese të cilat nuk tregtohen publikisht në tregjet e këmbimit të aksioneve.


� FSF përfshin përfaqësues të thesarit të shtetit, bankave qendrore dhe supervizorëve në qendra të rëndësishme financiare si dhe disa institucione ndërkombëtare financiare dhe bazohet në zyrat e Bankës për Standardet Ndërkombëtare (BIS) në Bazel, Zvicër.





